23 JANUARIE 2005

DERDE SONDAG NA EPIFANIE

liturgiese voorstel

Fokusteks:
Matteus 4:12-23

Ander tekste: 

Psalm 27; Jesaja 9:14; 1 Korintiërs 1:10-17

Inleiding

Die profetewoord bring die boodskap van uitredding deur die gebore kind vir ’n volk wat in duister van ballingskap verkeer (Jes 9:ev). In Christus word die profesie vervul sodat Hy die draer word van Israel (en die wêreld) se hoop en drome (Matt 4). In Hom breek die messiaanse ryk ’n baan in hierdie wêreld. Sy oproep tot bekering en dissipelskap is ’n oproep tot die koninkryk in aksie en om alles te vermy wat die krag van hierdie koninkryk verlore laat gaan (vgl 1 Kor 1:17). Daarom roep die liturgie van hierdie Sondag tot bekering wat moet uitloop op volgehoue dissipelskap.

GOD VERSAMEL ONS VOOR HOM

Sang vooraf

Lied 330/NSG 75; 167/NSG 73

Aanvangswoord

Die Here is my lig en my redder, 

vir wie sou ek bang wees?

Die Here is my toevlug,

vir wie sou ek vrees?

Net een ding het ek van die Here gevra

en dit sal ek najaag: 

dat ek my hele lewe lank

in sy huis mag woon

om sy goedheid te belewe

en daaroor na te dink in sy tempel. Psalm 27:1, 4

Seëngroet

Vir ons is ’n Seun gebore, aan ons is ’n Seun gegee; 

Hy sal heers en Hy sal genoem word

Wonderbare Raadsman, Magtige God,

Ewige Vader, Vredevors.  Jesaja 9:5

Lof- en aanbiddingsliedere

Lied 326/NSG 78;  Lied 336/NSG 80

diens van die water

Doop en doopherinnering waarby kindertyd ingesluit is

Die doop wys op ’n toetrede tot die koninkryk van die hemele op grond van die uitnodiging van Christus in Matteus 4:17 en van daaruit op ’n toetrede tot sy gemeente. Daarin staan die eis van bekering sentraal: van ’n aflê van die oue en die aandoen van die nuwe gehoorsaamheid. Dit kan verduidelik word aan die kinders deur te vertel hoe die boer die lammertjies in die kraal merk en so tot sy eiendom merk.

Sing daarna Lied 290/NSG 361

Lesing van die wet

Levitikus 19:3, 4, 9-13

Sê aan die gemeente van God van alle tye:

Wees Heilig, want Ek die Here julle God is heilig.

Elkeen van julle moet eerbied hê vir sy ma en sy pa. Julle moet my gebooie oor die Sabbat gehoorsaam.  Ek is die Here julle God. Julle mag nie afgode dien nie en julle mag nie vir julle afgodsbeeld maak nie.  Ek is die Here julle God.

Wanneer julle julle lande afoes moet julle nie die wenakkers afoes nie en ook nie die are wat bly lê agterna optel nie. Julle moet ook nie die wingerde ’n tweede keer oes of die korrels wat val optel nie. Laat dit alles bly vir die armes en die vreemdelinge. Ek is die Here julle God.

Julle mag nie steel nie en julle mag nie lieg of mekaar bedrieg nie.

Julle mag nie ’n vals eed aflê in my Naam en so die Naam van julle God ontheilig nie.  Ek is die Here.

Jy mag nie jou naaste uitbuit of hom beroof nie. Jy mag nie ’n dagloner se loon terughou tot die volgende dag nie.

Skuldbelydenis

Lied 245:3/NSG 226:3

Genadeverkondiging

Psalm 27:11, 14

Leer my u wil, Here,

en lei my op ’n gelyk pad

sodat my vyande nie hulle sin kry nie.

Vertrou op die Here!

Wees sterk en hou goeie moed!

Ja, vertrou op die Here!

DIENS VAN DIE WOORD

Gebed vir die opening van die Woord

Soos die volk wat in donkerte geleef en ’n groot lig gesien het, so vra ons dat u deur u Gees ons die lig sal laat sien in die donkerte wat ons persoonlik en gesamentlik mag belewe (vgl Jes 9:1).

Skriflesing

Jesaja 9:1, 2, 5, 6 en Matteus 4:12, 23

Prediking

DIENS VAN DIE TAFEL

Gereedmaak van die tafel

Verduidelik aan die hand van Lukas 22:15, 16 hoe die nagmaal teken is van die nuwe koninkryk van God wat in hierdie wêreld die versoening huisves tussen God en mens en tussen mense onderling.

Vredeskus

As teken van hierdie versoening.

Sang

Lied 299/NSG 369

Instelling en gebruik

Offergawes

UITSENDING

Slotsang

Lied 342/NSG 370

Seën

“Aan Christus is alle mag gegee in die hemel en op aarde. Gaan dan na al die nasies toe en maak die mense sy dissipels: doop hulle in die Naam van die Vader en die Seun en die Heilige Gees, en leer hulle om alles te onderhou wat Hy ons beveel het. En onthou: Hy is by ons al die dae tot die voleinding van die wêreld.”

Trinitariese seën.

Lied 312 of 316 “Amen”/NSG 355 of 356

INLEIDING tot MATTEUS

Met die oog op die tekste wat vanjaar uit Matteus aan die orde kom, kan die volgende opgemerk word. Hier word nie aan alle aspekte van Inleiding tot Matteus aandag gegee nie. 

Matteus is sonder twyfel die evangelie wat die sterkste ’n Joodse of Ou-Testamentiese agtergrond verraai. Dit kom onder meer uit in die 12 tipiese aanhalings uit die Ou Testament wat ingelei word met “sodat vervul sou word” (1:22-23, 2:6, 15, 17-18, 4:14-16 ens). Volgens Matteus 1:22-23 tree Jesaja 7:14 in vervulling in Jesus: “Dit het alles gebeur sodat die woord wat die Here deur sy profeet gesê het, vervul sou word: ‘Die maagd sal swanger word en ’n Seun in die wêreld bring, en hulle sal Hom Immanuël noem.’ Die naam beteken God by ons.” Hierdie aksent op God by ons omraam die hele evangelie wanneer ons in 28:20 weer lees: “Ek is by julle al die dae tot die voleinding van die wêreld.” 

Dit is ook opvallend dat Jesus se onderrig in vyf groot toesprake (hfst 5-7, 10, 13, 18, 23-25) saamgevat word waarmee die hele hart van die verhaal wat Matteus vertel, omraam word. Voor die toesprake begin, is daar eers die geboorteverhale (Matt 1-2) en ander inleidende stof wat dan uitloop op die roeping van die eerste dissipels in 4:19: “Kom hier! Kom saam met My, en Ek sal julle vissers van mense maak.” Dit is tegelyk in terme van die verhaal wat Matteus oor Jesus vertel ’n taak wat Jesus in die loop van die verhaal self moet uitvoer, om hulle toe te rus om vissers van mense te wees. Sonder om enigsins te sê dat die vyf toesprake ’n presiese parallel vorm met die Pentateug (die eerste vyf boeke van Moses in die Ou Testament), versterk dit wel die uitspraak van Jesus in 5:17: “Moenie dink dat Ek gekom het om die wet of die profete ongeldig te maak nie. Ek het nie gekom om hulle ongeldig te maak nie, maar om hulle hul volle betekenis te laat kry.” 

Maar saam met hierdie klem op die blywende geldigheid en die vervulling van die wet en profete, benadruk Matteus net so sterk dat ook die heidene sal kom om Jesus te aanbid en te dien. Dit sien ons reeds in die insluiting van nie-Jode in die geslagslys: Tamar (Gen 38:14-16), Ragab (Jos 2; 6:22-25), Rut uit Moab (Rut 1:4 en 4:10) en Batseba, die vrou van Uria die Hetiet (2 Sam 11:26ev). So vroeg as Matteus 2:1-12 lees ons van die heidense sterrekykers wat uit die Ooste kom om aan Jesus hulde te bewys. En na die genesing van die Romeinse offisier se slaaf lees ons in 8:11: “Ek sê vir julle: Baie sal van die ooste en die weste af kom en saam met Abraham, Isak en Jakob aan tafel gaan in die koninkryk van die hemel.” Al lyk dit volgens 10:5 en 15:24 asof Jesus die evangelie alleen tot Israel beperk, genees Hy tog die Kanaänitiese vrou se dogter en aan die einde van Matteus stuur Hy die dissipels uit met die bekende opdrag: “Gaan dan na al die nasies toe en maak die mense my dissipels.” So bly God getrou en gaan die beloftes aan sy volk in vervulling. Maar dit wat hulle dikwels in die Ou Testament nie kon, of wou, raaksien nie (Jes 49:6-26; Sag 8:20-23), gaan ook nou in vervulling. 

Kenmerkend van Matteus is ook die sterk klem wat hy laat val op die doen van die wil van God en die uitleef van die geregtigheid van die koninkryk van God (5:20, 48; 6:33). Terwyl die Bergrede begin met die seënspreuke waarin God se seën en genade volledig onverdiend aangekondig word, sluit die Bergrede af met die byna eentonige beklemtoning van die doen van God se wil en die woorde van Jesus (7:21, 24, 26), ’n motief wat in elk geval soos ’n goue draad deur die hele Matteus loop. 

Matteus is die enigste evangelie waarin die term kerk (ekklesia) voorkom (16:18; 18:17). Die kerk en dissipelskap speel sonder twyfel ’n besondere rol in Matteus. Hulle is dissipels (leerlinge) van Jesus, mekaar se broers en susters 18:15-35), die kleintjies en die geringes (18:1-14). Hulle lewe moet deur diens (20:26-28; 10:24-25; 23:11-12) gekenmerk word. Dit is ook opvallend dat Matteus vier keer na hulle as “kleingelowiges” verwys (6:30; 8:26; 14:31; 16:8; vgl ook 17:20). Hierteenoor word daar twee keer verwys na mense met “groot geloof”, maar dit is opvallend genoeg juis die heidense offisier (8:10) en die Kanaänitiese vrou (15:28). Volgens Matteus is Jesus se dissipels mense met kleingeloof wat volledig van Hom afhanklik is. Hulle worstel ook met twyfel. In Matteus 14:31 is dit Petrus wat twyfel, juis hy wat later in 16:18 die rotsman genoem word. Die ander geval is in 28:17, waar die dissipels die opgestane Jesus op die berg ontmoet en aanbid, maar selfs dan nog twyfel. 

Daar is ’n duidelike pastorale bedoeling by Matteus te bespeur. Sy lesers kan hulle vereenselwig met dissipels wat as sondaar geroep is (9:13), wie se geloof ook maar klein was en wat tot aan die einde van die verhaal selfs ook nog getwyfel het. Tog word juis van sulke dissipels gevra om groter getrouheid aan die wet te hê as die skrifgeleerdes en die Fariseërs (5:20), om volmaak te wees (5:48), om die sout en lig vir die wêreld te wees (5:13-14). 

PREEKSTUDIE  –  MATTEUS 4:12-23 (-25)

Teks

Die betrokke gedeelte bestaan uit drie perikope (12-17; 18-22; 23-25), maar binne die Matteusevangelie vorm die perikope tog `n noodsaaklike inleiding tot wat Matteus beoog (Nixon). Die skrywer is hier besig om die toneel gereed te kry en sy lesers voor te berei vir ’n deurslaggewende wending in die geskiedenis, met Jesus se aankondiging van die koms van die koninkryk van die hemel. Matteus het reeds aangedui hoe Jesus voorberei is vir hierdie nuwe bediening (sy doop en versoeking in die woestyn – 3:13-4:11). Verder deel hy kortliks mee dat die openbare bediening van Johannes die Doper tot `n einde gekom het toe Herodes hom in die tronk laat opsluit het (die verhaal van sy gevangeneming en dood word later as `n terugflits in Matt 14:1-12 beskryf). Maar enkele sake moet nog reg gestel word voor Jesus se bediening begin. Matteus doen dit met die invoeging van die gegewens van die drie perikope in 12-25. Eerstens verklaar Matteus waarom Jesus na die noorde vertrek (12-17). Tweedens, Jesus se aanstelling van die eerste dissipels (18-22). Hulle moet van die begin af getuies wees van sy leer en verkondiging. Derdens, word die uitstaande kenmerke van Jesus se bediening aangeteken (23-25). Eers dan is alles gereed vir Jesus se groot preek (hfst 5-7).

Vers 12-17 (Jesus se eerste openbare optrede): Die kort vermelding van Johannes die Doper se inhegtenisname dien as oorgang vanaf Jesus se versoeking (4:1-11) en as inleiding tot Jesus se bediening in Galilea. Matteus plaas Jesus se bediening in perspektief met die aanhaling van Jesaja 8:23–9:2.  Daarmee beskryf hy Jesus se koms en Galilese bediening as vervulling van die Ou Testament.

Vers 12:  Johannes se gevangeneming word hier beskryf met dieselfde woord vir “oorgelewer”, wat later gebruik word vir Judas se verraad, asook sy gevangeneming (Matt 26:16, 21). Dit is waarskynlik bedoel om `n parallel aan te dui tussen die lyding en dood van Johannes, en dié van Jesus (Harrington, Hare). Terwyl Johannes in die woestynstreke van Juda gewerk het, begin Jesus sy bediening in Galilea in die noorde.

Vers 13:  Jesus keer na die noorde terug om, na die wil van God, sy bediening te begin waarvoor Hy aangestel is. Sy bediening het blykbaar beter moontlikhede in Galilea gehad. Dit was verwyderd van die gesag en invloed van die Fariseërs en in Galilea was `n verdraagsamer atmosfeer as in Jerusalem (Hagner).  Waarskynlik het Jesus Kapernaüm langs die See van Galilea verkies, omdat dit die tuiste van sommige van sy dissipels was. Kapernaüm was bevoorreg dat Jesus juis daar sy bediening begin het. Die dorp het Hom egter teleurgestel, omdat hulle ondanks sy wonderdade, onboetvaardig gebly het (11:23). 

Vers 14:  Matteus laat egter geen ruimte vir spekulasie oor Jesus se vertrek na Galilea nie. Vir hom is dit belangrik dat Jesus se bediening in Galilea gesien word as vervulling van Jesaja se profesie. Trouens, Matteus benadruk dikwels dat dit wat plaasvind, vervulling is van die Ou Testament (Hagner). Die hoop wat Jesaja in die toekoms verwag het, het nou in Jesus se koms en bediening aangebreek.  

Vers 15 en 16:  Die aanhaling is nie `n presiese weergawe van Jesaja 8:23-9:1 nie. Volgens die Septuagint het Jesaja die boodskap gerig aan die hele Israel, maar met besondere aandag aan diegene wat in die streke in die noorde gewoon het. Met die “gebied van Sebulon en gebied van Naftali, aan die seekant’ verwys Jesaja eintlik na die vergeleë noordelike grensgebiede wat met blydskap vervul sou wees oor die groot lig wat sou kom. Die groot “seeweg”, die Romeinse via maris, die hoofroete wat Damaskus met Cesarea verbind het, het ook deur Betsaida en Kapernaum geloop, sleuteldorpe van Jesus se bediening in Galilea.  Die uitdrukking “Galilea waar die heidene woon,” was eintlik `n algemene verwysing na die groot heidense bevolking in Galilea. Derhalwe het die Jode in Jerusalem op die heidense Galilea neergesien (Morris).  Matteus, wat hoofsaaklik vir die Jode skryf, wil dit egter benadruk dat Jesus sy bediening juis begin in `n gebied met `n groot heidense bevolking (Morris). Dit is belangrik in die lig van die slot van die evangelie (28:19, 20; ook 24:14), waar Jesus beveel dat die evangelie na al die nasies toe geneem, en die mense dissipels van Hom gemaak word. 

“Die volk wat in duisternis woon” verwys waarskynlik na die Jode wat in frustrasie en wanhoop geleef het, tussen `n groot heidense bevolking. Dit is egter juis hierdie mense wat bevoorreg is om die vervulling van God se beloftes te sien. Die “groot lig” wat op hulle geskyn het (ook Luk 1: 78-79; Joh 1:45, 9 en 8:12), is `n duidelike verwysing na die teenwoordigheid en die bediening van die messiaanse koning, Jesus, wat deur sy boodskap en wonders, lig in hulle duisternis gebring het.

Vers 17:  Die formule “van toe af het Jesus begin preek” dui op `n keerpunt in die verhaal. Die formule word in 16:21 herhaal, om daarmee nog `n belangrike keerpunt in die evangelie aan te dui. In die eerste paar hoofstukke het Matteus antwoorde probeer verskaf op die vraag wie hierdie Jesus is. Van nou af gaan hy konsentreer op Jesus se werklike bediening (Hare). Jesus se prediking begin nou in alle erns, met die duidelike tema: “Bekeer julle want die koninkryk van die hemel het naby gekom.” Jesus funksioneer soos wat Johannes die Doper sy bediening begin het (3:1, 2). Hy het as herout die “goeie nuus” aan hulle wat na hoop en lig vir die toekoms verlang het, gebring.

Vers 18-22 (Roeping van die eerste dissipels): Vervolgens plaas Matteus (soos Markus) die roeping van die eerste dissipels. Op feitlik identiese wyse (18-20 en 21-22) word twee pare broers geroep. Jesus sien eers vir Petrus en Andreas, daarna vir Jakobus en Johannes. Altwee pare is besig met dieselfde daaglikse bedrywighede. Hy roep hulle om Hom te volg. Hulle reageer op dieselfde manier, deur alles te los en Hom te volg. Blykbaar wil Matteus met hierdie roepingsverslag sorg dat daar reeds dissipels is, voordat Jesus met die groot Bergrede begin (hfst 5-7). Dit is in wese aan die dissipels gerig (5:1, 2), en deur hulle aan die groter skare (7:28, 29). Die roeping van die eerste vier dissipels stel die lesers bekend aan sommige van die sleutelfigure rondom Jesus. Hulle roeping verteenwoordig ook die patroon vir die roeping van ander dissipels (Hagner).

Vers 18: Die “See van Galilea” as geografiese gebied het `n belangrike plek ingeneem in Jesus se Galilese bediening. Die besige via maris langs die See van Galilea, het die kommersiële belangrikheid van die gebied verhoog. Veral die vissersbedryf in die gebied langs die weskus van die see het die potensiaal gebied vir die vissers en inwoners om in bestendige finansiële omstandighede te leef. Die vermelding dat hulle “vissers van beroep” was, berei die leser voor vir Jesus se stelling dat Hy hulle vissers van mense sou maak (19).

Vers 19: Jesus se uitnodiging aan die broers Simon Petrus en Andreas om Hom te volg, word vergesel van `n belofte dat Hy hulle sou toerus (Hagner) om vissers van mense te word. Die feit dat hulle deur Jesus geroep word en Hom volg, verskil duidelik van die bekende Rabbynse gebruik. Daarvolgens sou aspirant- volgelinge die rabbi van hulle keuse genader het met `n versoek om by Hom aan te sluit (Blomberg). Jesus doen dit anders. Hy neem die inisiatief deur sy volgelinge self te kies en te roep om Hom te volg.

Vers 20-22: Opvallend is die feit dat hulle dadelik alles laat staan en Hom gevolg het. Terwyl by Petrus en Andreas net genoem word dat hulle die visnette verlaat het, word daar by Jakobus en Johannes bygevoeg dat hulle die boot en hulle vader agterlaat. Die spesiale vermelding hiervan verhoog die klem op volkome gehoorsaamheid aan Jesus se roeping.

Vers 23-25 (Uiteensetting van Jesus se bediening): Matteus gee hier in breë trekke die uitstaande kenmerke van die bediening van Jesus: lering, verkondiging en genesing. Die resultaat van die nuwe bediening was dat al meer mense Hom gevolg het. Volgens Harrington beteken Matteus se verwysing na “hulle sinagoges”, waar Jesus opgetree het, dat Jesus se volgelinge hulleself van die ander Jode gedistansieer het. Jesus se leer het waarskynlik bestaan uit sy radikale vertolking van die Tora, soos dit in hoofstuk 5-7 voorkom. Verder is sy lering aangevul deur verkondiging. Hy het die blye tyding van verlossing en hoop aan die inwoners van die gebied verkondig. Maar lering en verkondiging het by Hom die basis van die genesingsaspek van sy bediening gevorm. Hoewel die woorde “elke soort siekte en kwaal onder die volk gesond gemaak”, eerder hiperbolies verstaan moet word, kan ons tog hiervan aflei dat baie mense van hulle kwale verlos is. Die verhaal van hierdie nuwe bediening het in die hele Galilea en verder tot in die naburige land van Sirië versprei, en groot menigtes het Hom gevolg.

Konteks

Hoewel daar oor die drie perikope meestal afsonderlik gepreek word (vgl Botha, vir voorbeelde van hoe verskillende predikers die perikope hanteer het), is `n preek oor die hele gedeelte (12-23, selfs tot 25) regverdigbaar. Matteus kry hier alles gereed om Jesus as die Lig vir die wêreld voor te stel. Hy doen dit treffend met die aanhaling van die profeet Jesaja (8:23-9:2), waarvolgens die volk wat in duisternis gewoon het, die groot Lig sou sien. Dit is presies waaroor die prediking gedurende Epifanie-siklus moet gaan. In die Woordverkondiging moet God in hierdie tyd van die kerkjaar geloof word vir die geopenbaarde Lig, Jesus, as die grondslag vir ons geloof en lewe. Matteus berei in vers 12-23 (-25) sy lesers voor as hy Jesus aan die begin van sy aardse bediening voorstel as die langverwagte Messias, die Lig wat God gestuur het. Jesus gaan self die nuwe koninkryk aankondig en die hoorders oproep om belydenis te doen van hulle sonde. Hoewel Hy ten volle daartoe in staat is, gaan Hy nietemin in sy nuwe koninkryk `n groep intieme medewerkers gebruik – sy dissipels. Hulle sal Hom oral volg en ander mense met die nuwe boodskap konfronteer, om in die nuwe koninkryk opgeneem te word. Op die vraag oor wat die nuwe bediening behels, trek Matteus die buitelyne van Jesus se optrede. Die perspektief van die Matteusevangelie, om op Jesus in sy vorstelike Messiaanse rol te fokus, kan goedskiks gebruik word as tema wanneer oor die hele Skrifgedeelte tydens Epifanie besin word.

Die gegewens wat hier aan die orde kom, kan ook gebruik word vir die bevestiging van ampsdraers in die gemeente. Die wyse waarop Jesus sy Galilese bediening begin het, bevat die grondbeginsels vir `n suksesvolle bediening in die kerk van die Here vandag.

Vir doeleindes van die prediking moet `n paar problematiese sake verder toegelig te word:

1.  Die skielike vertrek van Jesus na die inhegtenisname van Johannes die Doper kan die indruk wek dat Jesus bevrees was vir Herodes Antipas en dat hy gevlug het, of, ten minste met groot wysheid verkies het om uit sy pad te bly. Vir Jesus se skielike vertrek na Galilea gebruik Matteus dieselfde woord wat Hy gebruik het om die wyse manne se terugtog te beskryf: hulle het met `n ander pad na hulle land toe teruggegaan (2:12). Vandaar die indruk dat Jesus haastig probeer het om die gevare van die kant van Herodes te ontwyk. Dat Hy gevlug het, is ongegrond. Uit Jesus se normale optrede in die evangelies kan dit nie waar wees nie. Wat sou dit Hom gebaat het? Dieselfde Herodes was ook aan die bewind in Galilea. Matteus maak dit egter duidelik dat Jesus se vertrek na die noorde gesien moet word as die wil van God soos deur Jesaja voorspel.  `n Meer aanneemlike verklaring is dat Jesus besef het dat Johannes se bediening as wegbereider vir sy koms, tot `n einde gekom het. Die tyd was gereed om sy eie bediening te begin (Morris).

2.  Jesus se oproep: “bekeer julle want die koninkryk van die hemel het naby gekom” vorm die sentrale tema van sy prediking (4:17, 23; 9:35; Mark 1:14-15; Luk 4:43; 8:1), soos by Johannes die Doper (3:2). Dit laat die vraag ontstaan of die koninkryk van God nog aan die kom was en of dit reeds aangebreek het.  Matteus, wat hoofsaaklik vir die Jode skryf, gee voorkeur aan die uitdrukking “koninkryk van die hemel”.  Hier verwys dit na die tyd wanneer God se almag in die wêreld sal verskyn en Hy as Heerser erken sal word, deur die hele skepping (Harrington). Dan is daar geen verskil tussen “koninkryk van die hemel” en “koninkryk van God” nie. Die feit dat die koninkryk van die hemel naby gekom het, beteken dat dit die mens se lewe beslissend sal beïnvloed. Vandaar die noodsaaklikheid van bekering, ten einde gereed te wees vir die aanbreek van die voleinding. By Johannes was die koninkryk wat “naby gekom” het nog `n verwagting wat naby vervulling was. By Jesus egter is “naby gekom” só naby, dat dit reeds as die werklikheid teenwoordig is. “In Him the great future has already become ‘present time’” (Ridderbos).  Dit bly egter nog die begin. Die kulminasie van die koninkryk van God sal eers by die voleinding in al sy heerlikheid in die wêreld realiseer.

3.  Nog `n vraag is of Jesus op `n lukraak wyse hierdie eerste dissipels gekies het. Die manier waarop Jesus blykbaar toevallig langs die see gewandel en die dissipels in die skuit gesien het, het die idee laat posvat dat Jesus terloops op sy eerste dissipels afgekom het. Johannes wek egter die indruk dat Jesus reeds vroeër met hulle kontak gemaak het (Joh 1:35-42). Hierdie dissipels was beslis nie toevallige keuses nie. Die roeping en aanstelling van sy eerste dissipels geskied volgens sy vaste voorneme.

4.  Met die uitdrukking “vissers van mense” moet verstaan word die dissipels sou voortgaan om vissers te wees, maar nou, metafories gesproke, as vissers van mense. Deur volgelinge van Jesus te word en betrokke te wees by die verkondiging van die koninkryk, sou hulle mense konfronteer met die blye boodskap en hulle tot bekering oproep, om hulle in te bring in die koninkryk van die hemel. Die eerste  dissipels verteenwoordig eintlik alle gelowiges wat Jesus in die toekoms gaan roep om Hom te volg (Hare).

5.  Die feit dat Simon Petrus se naam by die roeping van die dissipels eerste genoem word, het by sommige die idee laat ontstaan dat daar hier reeds op die belangrikheid van Petrus gesinspeel word. Ons het egter geen rede om so iets uit die roepingsverslag af te lei nie. Die betekenisvolle verklaring van die naam Petrus en vergelyking van sy belydenis met `n rots, word eers later in Matteus 16:18 verduidelik (Morris).

6.  Vir die prediking is die drastiese eise van dissipelskap belangrik. Die twee pare broers se onmiddellike gehoorsaamheid is vir Matteus `n uitstaande kenmerk van dissipelskap. Dissipelskap in die koninkryk van die hemel, beteken soms dat daar afstand gedoen moet word van `n gerieflike lewenstyl. Die idee dat die dissipels baie arm en ongeletterde mense was, moenie te ver gevoer word nie (Harrington). Die vissersbedryf in die gebied ten weste van die See van Galilea het vir die vissers van daardie tyd `n bestendige en lonende bestaan beteken. Dissipelskap beteken ook dat ons soms van ons geliefdes geskei word. Johannes en Jakobus “het dadelik die skuit en hulle pa verlaat en vir Jesus gevolg”. Later het die dissipels self in `n oomblik van ontsteltenis en frustrasie na die feit, dat hulle alles verlaat het om Hom te volg, verwys (19:27). 

7.  Jesus se leer en verkondiging hoort saam. Daar moenie onderskeid tussen die twee gemaak word nie. Vir Matteus is Jesus se leer belangrik. In hierdie verband wys Hare op ‘n duidelike verskil tussen Matteus en Markus. Volgens Markus word Jesus se outoriteit waarmee Hy optree, versterk deur sy wonderwerke. By Matteus lê die groot klem op Jesus se leer. “Miracles do not certify teaching; it is the other way round. It is the authenticity of Jesus’ teaching that renders his miracles significant. He is the Messiah of Word before he is Messiah of Deed” (Hare). Ons moet eerder leer en verkondiging as een deel van sy bediening saamvat, wat saamhang met die tweede deel van sy bediening, naamlik genesing of heling. Saam met Zippert (vgl Botha) moet ons die dubbele funksie van Jesus se bediening benadruk. Hy was altyd besig met woord en diens, sê en doen, verkondiging en diakonaat. Beide was en is nog altyd uiters belangrik in die Kerk van Jesus Christus.

Preekvoorstel

Twee preekmoontlikhede word aan die hand gedoen.  Die materiaal van die drie perikope in Matteus 4:12-25 pas baie goed in by die Woordverkondiging tydens Epifanie. Die klem moet val op die betekenis wat God se geopenbaarde Woord, wat onder ons kom woon het, in ons lewens moet hê. Matteus stel Jesus hier voor as die geopenbaarde Lig, nie net vir die Jode nie, maar ook en veral vir die heidene en vir die ganse wêreld. Hy vereenselwig hom met die verwagting van en voorbereiding op die openbare optrede van Jesus deur gebruik te maak van die profesie van Jesaja. Daarmee wil hy verseker dat sy lesers Jesus sal herken as die Een wat volgens God se wil verskyn het. Jesus kies sy eerste dissipels, maak hulle deel van hierdie totale aanslag op die wêreld, en wys reeds by hulle roeping hoe hierdie nuwe koninkryk hulle lewe konkreet gaan raak. Met `n paar pennestrepe trek hy die buitelyne van die aard van Jesus se koninkryk en fokus kortliks op die impak wat die nuwe leer, verkondiging en genesing op die samelewing gaan hê. Die sosiale perspektief van die koms die koninkryk moenie in die prediking verwaarloos word nie. Die koninkryk van God het radikale implikasies vir die menswaardigheid van alle mense. Die sentrale boodskap van Jesus se prediking, soos trouens ook diė van Johannes die Doper vroeër, sou oorkoepelend sin maak as tema vir die gebruik van die inhoud van al drie perikope vir `n preek.

Tema een:  Die koninkryk van die hemel het naby gekom.

1.  Die koninkryk het aangebreek in Jesus Christus

Niemand anders nie as God se Seun, Jesus Christus, is die grondlegger van hierdie koninkryk. Hy is die Een wat voorspel is, wat verwag is en op God se tyd sy verskyning gemaak het. Hy begin sy groot werk tussen Jode, asook veral tussen hulle op wie neergesien is: die heidene en diegene wat fisiek en geestelik gestremd was en onder die mag van die Bose gely het. Hy roep almal op tot berou en bekering, tot `n nuwe radikale lewensverandering veral ten opsigte van Jesus, waarsonder jy nie deel van die koninkryk kan word nie.

2.  Die koninkryk het medewerkers nodig vir die voortsetting van die werk 

Jesus roep self sy eie dissipels en stel hulle aan as vissers van mense, en daarmee vir elkeen van ons tot beskikbaarheid vir diens in sy koninkryk. Die gesag van sy roepstem dwing gewone mense tot onmiddellike aksie. Dit bly ook die norm vir ons vandag: dissipelskap vra volkome gehoorsaamheid aan sy roepstem.  Dissipelskap beteken soms die opskorting van `n gerieflike bestaan en ander lojaliteite (Hagner), sowel as die relativering van ons verhoudings met betrekking tot familie- en vriendskapsbande.

3.  Die koninkryk word gebou op gesonde leer, verkondiging en genesing.

Niks anders kan die verantwoordelike uitleg van die Skrif en verkondiging van die Woord vervang nie.  Die koninkryk bring `n verandering mee in die konkrete sosiale werklikheid.  Die maatskaplike ellende van ons dag kyk op na die Kerk vir genesing.  Die koninkryk van God bring lig vir die totale mens in sy fisieke en psigiese behoeftes.  

Die tweede preekmoontlikheid word aangewend vir die bevestiging van ampsdraers. Hier sou die bediening van Jesus in Galilea as volmaakte voorbeeld gebruik kan word vir enige ampsdraer wat geroep is om in die diens van die kerk van Jesus Christus te staan. Jesus het nie net God se koninkryk op aarde kom stig nie, maar in plaas van om te leef soos `n koning, bied Hy Hom as die dienskneg by uitnemendheid aan.

Tema twee: Dienskneg in die koninkryk van God

Die belangrike punte in hierdie preek is dat die dienskneg geroep is om aan te kondig dat die koninkryk van God reeds in die persoon en bediening van Jesus Christus aangebreek het. God het Hom aangestel soos die profete by herhaling voorspel het. Elke dienskneg moet dus absoluut seker wees van sy geroepenheid deur God self. Hy staan in niemand anders se diens nie; hy is nie `n grondlegger en bouer van `n ander koninkryk nie, maar in diens van God se koninkryk, en hy moet aan God se Woord en wil getrou wees. 

Die belangrikheid van samewerking en die aanstelling van `n span betroubare manne en vroue wat almal soos medediensknegte sy aan sy kan bou aan dieselfde saak, mag nooit onderskat word nie. Van hulle word onmiddellike en volkome gehoorsaamheid vereis om God se roepstem te volg en sy opdragte getrou uit te voer. `n Dienskneg volg in sy Meester se spore. Dissipelskap verg van die dienskneg die prysgawe van eie gerief met betrekking tot tyd, besittings en dierbares wat dikwels tweede gestel moet word. Geen predikant of kerkraadslid nie “can go it alone” in die koninkryk en nog hoop om suksesvol te wees nie. Veral in die tyd waarin ons nou leef, is dit absoluut noodsaaklik dat `n span rondom een doel gefokus moet saamwerk om die beginsels van die koninkryk van God in die samelewing te vestig, en steeds getrou te bly aan die beginsels van die Koning van die koninkryk.

Veral laasgenoemde aspek verg deeglike beplanning van die dienskneg om, na die voorbeeld van Jesus, te preek en te verkondig, maar ook om aktief betrokke te wees by die lyding van mense en die nood in ons samelewing. Die koninkryk word gebou op gesonde leer. Daarvan mag nooit afgewyk word nie; dit is ononderhandelbaar. Maar die eksegese van die woord van God moet toegespits kan word op die spesifieke en konkrete werklikheid in die historiese konteks. Kortom: die dienskneg moet bereid wees om die beeld wat mense normaalweg van die predikant het met die Bybel op die kansel en gevoude hande in die gebed, te verander deur die voorskoot van diens aan te trek en die hande uit die mou te steek wanneer dit kom by konkrete noodsituasies in die samelewing.  

Spesialiste op talle gebiede – fisiek, psigies en geestelik – wat gewillig is om die saak van Jesus Christus op aarde te bevorder, het nog nooit `n beter geleentheid gehad nie as juis nou om in een groot poging in diens van die koninkryk ingeskakel te word. Die nood van die hedendaagse wêreld roep na oplossings. Watter unieke geleentheid vir die dienskneg om die koninkryk van God waarin totaal ander spelreëls geld (Botha), in woord en daad aan `n sieker wordende wêreld aan te bied nie?

